ԱՄՓՈՓԱԹԵՐԹ
«Անհատ ձեռնարկատեր չհանդիսացող ֆիզիկական անձանց հարկային մարմնում հաշվառման պարզեցված կարգը սահմանելու մասին» ՀՀ կառավարության որոշման նախագծի

	1. ՀՀ ֆինանսների նախարարություն
	13.04.2023թ.

	
	N 01/2-3/7242-2023

	Ս.թ. ապրիլի 6-ի Ձեր թիվ 01/3-4/20282-2023 գրությամբ ներկայացված՝ «Անհատ ձեռնարկատեր չհանդիսացող ֆիզիկական անձանց հարկային մարմնում հաշվառման պարզեցված կարգը սահմանելու մասին» ՀՀ կառավարության որոշման նախագծի վերաբերյալ հայտնում ենք, որ դիտողություններ և առաջարկություններ չկան:
	Ընդունվել է ի գիտություն

	2. ՀՀ էկոնոմիկայի նախարարություն
	18.04.2023թ․

	
	N 01/6643-2023

	Ի պատասխան Ձեր 2023 թվականի ապրիլի 6-ի թիվ 01/3-4/20282-2023 գրության՝ քննության առնելով «Անհատ ձեռնարկատեր չհանդիսացող ֆիզիկական անձանց հարկային մարմնում հաշվառման պարզեցված կարգը սահմանելու մասին» Կառավարության որոշման նախագիծը, հայտնում ենք, որ ներկայացված նախագծի վերաբերյալ դիտողություններ չկան՝ հաշվի առնելով, որ դրանով սահմանվում է անհատ ձեռնարկատեր չհանդիսացող ֆիզիկական անձանց հարկային մարմնում հաշվառման կանգնելու պարզեցված կարգը։
Միաժամանակ, նախատեսվող կարգավորումների համատեքստում առաջարկում ենք քննարկման առարկա դարձնել վարձակալության դեպքերի համար եկամտային հարկերի վճարման հնարավորինս պարզեցված համակարգ ստեղծելու հնարավորությունը, ինչը թույլ կտա առանց մասնավոր սուբյեկտներին լրացուցիչ ծանրաբեռնելու և հեշտացված եղանակով վճարել համապատասխան եկամտային հարկը։

	Ընդունվել է ի գիտություն

	3. ՀՀ արդարադատության նախարարություն
	15.05.2023թ․

	
	N 01/27.2/23980-2023

	1. «Անհատ ձեռնարկատեր չհանդիսացող ֆիզիկական անձանց հարկային մարմնում հաշվառման պարզեցված կարգը սահմանելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) 2-րդ կետի համաձայն՝ սույն որոշումն ուժի մեջ է մտնում 2024թ․ ապրիլի 1-ից։
	Այս առումով հարկ ենք համարում նշել, որ Նախագծին կից ներկայացված հիմնավորման մեջ առկա չէ որևէ փաստարկում իրավական ակտի ուժի մեջ մտնելու նման ժամկետ նախատեսելու անհրաժեշտության մասին: Հետևապես, Նախագծի հիմնավորումն այս համատեքստում անհրաժեշտ է լրամշակել՝ նկատի ունենալով «Նորմատիվ իրավական ակտերի մասին» օրենքի 6-րդ հոդվածի 5-րդ մասի կարգավորումը, որի համաձայն՝ փորձաքննության ներկայացվող նորմատիվ իրավական ակտին կցվող հիմնավորման մեջ շարադրվում են կարգավորման ենթակա ոլորտի կամ խնդրի սահմանումը, առկա իրավիճակը (եթե կիրառելի է), կարգավորման նպատակները, ակնկալվող արդյունքը, ակտի նորմատիվ բնույթի հիմնավորվածությունը:
Միաժամանակ, Նախագծի 2-րդ կետում «թվական» բառն անհրաժեշտ է գրել ամբողջությամբ՝ նկատի ունենալով «Նորմատիվ իրավական ակտերի մասին» օրենքի 21-րդ հոդվածի 5-րդ մասի պահանջը, որի համաձայն՝  նորմատիվ իրավական ակտում տարեթիվը և ամսաթիվը գրվում են թվերով, իսկ ամիսը` տառերով: «Թվական» բառը և դրա հոլովաձևերը գրվում են ամբողջությամբ։
	
Ընդունվել է։
Նախագծում կատարվել է համապատասխան փոփոխություն։

Միաժամանակ, նախագծի ընդունման հիմնավորման մեջ կատարվել են համապատասխան լրացումներ՝ նախագիծը ուժի մեջ մտնելու ժամկետի հիմնավորման վերաբերյալ։

	2․ Նախագծով հաստատվող հավելվածի (այսուհետ՝ Հավելված) 2-րդ կետում «օրենսդրությամբ սահմանված կարգով» ձևակերպումն անհրաժեշտ է վերանայել՝ հաշվի առնելով այն հանգամանքը, որ օրենսդրությունը լայն հասկացություն է, մասնավորապես՝ «Նորմատիվ իրավական ակտերի մասին» օրենքի 2-րդ հոդվածի 1-ին մասի 7-րդ կետի համաձայն՝ օրենսդրությունն  օրենսդրական և ենթաօրենսդրական նորմատիվ իրավական ակտերի ամբողջություն է, ինչպես նաև նկատի ունենալով «Նորմատիվ իրավական ակտերի մասին» օրենքի 17-րդ հոդվածի 4-րդ մասի պահանջը, այն է՝ հղումները կատարվում են հստակ և ուղղակի:
	Ընդունվել է։
Նախագծում կատարվել է համապատասխան փոփոխություն։

	3․ Հավելվածի 3-րդ կետով նախատեսվող կարգավորումը հստակեցման կարիք ունի, մասնավորապես՝ անհրաժեշտ է պարզաբանել, թե ինչ անձնական գրասենյակ էջի մասին է խոսքը, ինչ ժամկետներում է ներկայացվելու տվյալ դիմումը և ում, ինչպես նաև ինչ իրավական հետևանքներ կարող են առաջանալ տվյալ դիմումը չներկայացնելու պարագայում:
Նույն դիտողությունը վերաբերում է նաև Հավելվածի 4-րդ կետին՝ համակարգի և ժամկետների առումով:
	Ընդունվել է մասնակի։
[bookmark: _GoBack]Նախագծում կատարվել են համապատասխան փոփոխություններ՝ հստակեցնելով հավելվածի 3-րդ և 4-րդ կետերում նշված, համապատասխանաբար՝ անձնական գրասենյակ էջի և համակարգի հասկացությունների մասով։ Ինչ վերաբերում է դիմումի ներկայացման ժամկետին և այն չներկայացնելու դեպքում իրավական հետևանքներին, ապա հարկ է նշել, որ նշված դիմումը ներկայացվում է հարկային մարմնում հաշվառման կանգնելու անհրաժեշտության դեպքում, ուստի նախագծում դիմումի ներկայացման ժամկետի սահմանման, ինչպես նաև այն չներկայացնելու դեպքում իրավական հետևանքների մասին կարգավորման նախատեսման անհրաժեշտությունը բացակայում է։



